Meddwl am Marc


Marc Pennod 8 adnodau 22-26. 

Iacháu’r dyn dall yn Bethsaida. 

Mae Iesu’n delio gyda phob un ohonom yn wahanol. Un o’r pethau anoddaf i ni heddiw yw gweld ein bod ni’n wahanol ac yn unigryw.  Mae pobl yn dweud wrthon ni fod yn rhaid i ni gael gwallt fel David Beckham neu gorff fel Madonna. Dydy Iesu ddim eisiau i ni gyd fod yr un peth. Mae’n ein caru ni ac yn tosturio wrthon ni beth bynnag yw’n siâp, maint neu oedran!
Cwestiwn: Sut mae Iesu’n dangos i ni ein bod yn arbennig?
Edrychwn ar y ffordd mae’n iacháu’r dyn dall yn Bethsaida, a’i gymharu gyda hanes iacháu’r dyn mud a byddar yn Marc 7:31-37. Chwiliwch am yr hyn sy’n debyg ac yn wahanol yma.

Pam ydych chi’n meddwl fod Iesu’n arwain y dyn dall allan o’r pentre?
· Mae Iesu yn Mathew 11:21 yn enwi pentre Bethsaida fel man lle roedd e’n arfer iacháu a gwneud gwyrthiau.  Er i’r pentre weld gwaith Iesu roedden nhw’n methu edifarhau. Beth mae Iesu’n dweud wrth y dyn yn adnod 26? Pam ydych chi’n meddwl oedd hi’n bwysig fod y dyn ddim i fynd nôl i’r pentre?
Ydy’r dyn dall yn dod i weld yn syth? Beth sy’n rhaid i Iesu wneud eto 

iddo? (adn 25) 

Dydy pawb ddim yn dod i weld Iesu yn yr un ffordd, ac i nifer sy’n dod i gredu mae’r broses o ddod i ffydd yn medru bod yn un graddol. Duw yn unig sy’n gwybod sawl tro bydd yn rhaid iddo gyffwdd â ni cyn i ni roi heibio ein dallineb ac agor ein llygaid i weld “popeth yn glir”(adn 25). Bydd rhaid i Iesu gyffwrdd â’n bywyd sawl tro wedyn ar ôl i ni ddod i gredu hefyd!  Dechrau’r daith yw credu.

Os ydy Iesu’n cyffwrdd â phobl yn eu hangen beth ddylen ni fel ei ddisgyblion fod yn gwneud?  Sut mae Iesu’n cyffwrdd â bywyd pobl heddiw?
Gweddi: Diolch dy fod ti’n dal i gyffwrdd â bywydau pobl heddiw?  Helpa ni i estyn allan at eraill yn dy enw ac i ti ein defnyddio ni i wneud dy waith. Gofynnwn hyn yn dy enw’n unig.  Amen

